
Ordinaziun davart l'organisaziun da la regenza e da l'administraziun (OORA)

sa basond sin l'art. 24 da la lescha davart l'organisaziun da la regenza e da l'administraziun

relaschada da la regenza ils ...

I.
Regenza

Art.
1

Lieu ed di da las sesidas

Las sesidas han lieu per regla il mardi en la chasa grischa a Cuira.

Art.
2

Entrada ed extrada durant la perioda d'uffizi

La regenza fixescha il termin ch'ina commembra u ch'in commember ex​trescha durant la perioda d'uffizi currenta pervi da renunzia u per auters motivs. Ella fixescha l'entrada en uffizi per ina commembra elegida da nov u per in commember elegì da nov tras in'elecziun cumplementara.

Art.
3

Consegna dals documents

1 Las propostas da prender in conclus ston vegnir inoltradas en scrit dals departaments a la chanzlia chantunala fin il pli tard dus lavurdis avant la sesida; ellas ston vegnir redigidas en quella furma, en la quala ellas ve​gnan emessas da la regenza suenter avair prendì il conclus.

2 Propostas e rapports d'ina dimensiun u d'ina impurtanza pli gronda, en spezial sbozs da missivas al cussegl grond e sbozs d'ordinaziuns da la re​genza, ston vegnir tramess il pli tard set lavurdis avant il di da la sesida en mintgamai in exemplar a las commembras ed als commembers da la re​genza ed a la chanceliera u al chancelier.

Art.
4

Glista da tractandas

Sin basa da las annunzias dals departaments fa la chanzlia chantunala la glista da tractandas per la sesida da la regenza. Ella metta a disposiziun la glista immediatamain a las commembras ed als commembers da la re​gen​za sco er a la chanceliera u al chancelier.

Art.
5

Exposiziun da las actas

Las actas da sesida vegnan exponidas en la chasa grischa per prender invi​sta. Propostas e documents centrals ston star a disposiziun ultra da quai en furma electronica.

Art.
6

Suspender ina fatschenta; revegnir

1 La tractativa d'ina fatschenta vegn suspendida, sche:

a)
la commembra u il commember da la regenza ch'è cumpetenta u cum​petent per la fatschenta pretenda quai;

b)
la maioritad da las commemberas u dals commembers da la regenza concluda quai en cas d'in ulteriur basegn da scleriment u per auters motivs impurtants.

2 La regenza po revegnir ad in conclus, sche quel n'è anc betg vegnì con​segnà e sche la maioritad da las commembras u dals commembers da la re​genza approvescha la proposta da revegnir.

Art.
7

Protocol

1 Il protocol cuntegna la reproducziun dals conclus da la regenza. 

2 En il protocol na dastgan vegnir fatgas naginas allusiuns a la relaziun da las vuschs.

3 Mintga commembra u commember da la regenza ha il dretg da laschar protocollar ses puntg da vista che divergescha da la maioritad.

Art.
8

Emissiun e suttascripziun

1 Ils conclus vegnan redigids da la chanzlia chantunala.

2 L'exemplar dal conclus destinà per il protocol vegn bullà e suttascrit a maun da la presidenta u dal president da la regenza e da la chanceliera u dal chancelier ubain da lur substitutas u da lur substituts.

3 Per la reproducziun electronica u mecanica dal conclus po succeder la suttascripziun cun agid d'in model electronic u d'in bul da facsimile, uschenavant che la suttascripziun a maun n'è betg prescritta stringenta​main.

II.
Administraziun chantunala

Art. 9

Denominaziun dals departaments

L'administraziun chantunala sa divida en ils suandants departaments:

a)
economia, lavur e fatgs socials

b)
giustia, segirezza e sanadad

c)
educaziun, cultura e protecziun da l'ambient

d)
finanzas e vischnancas

e)
construcziun, traffic e selvicultura

Art. 10

Champs d'incumbensa dals departaments e da la chanzlia chantunala

Ils champs d'incumbensa dals singuls departaments e da la chanzlia chan​tunala vegnan fixads da la regenza en l'agiunta tar questa ordinaziun.

Art. 11

Structuraziun organisatoria dals departaments

La structuraziun organisatoria dals departaments en uffizis ed en unitads d'organisaziun equivalentas vegn fixada da la regenza en l'agiunta tar que​sta ordinaziun. L'ulteriura organisaziun vegn fixada da la scheffa u dal schef dal departament. 

Art. 12

Autorisaziun da suttascriver
1. en ils departaments

1 Las scheffas u ils schefs dals departaments èn autorisadas u autorisads da suttascriver per il champ d'incumbensa d'in departament. 

2 Per tscherts secturs specifics pon ellas u els fixar ulteriuras autorisaziuns da suttascriver.

3 Disposiziuns e decisiuns da recurs dal departament suttascriva – en cas d'impediment da la scheffa u dal schef – la commembra da la regenza sub​stituta u il commember da la regenza substitut ubain, sche quella u quel è medemamain impedida u impedì, in'autra commembra u in auter comm​ember da la regenza.

Art. 13

2. en ils uffizis

1 Las manadras ed ils manaders èn autorisadas ed autorisads da suttascri​ver per il champ d'incumbensa d'in uffizi u d'ina unitad d'organisaziun equivalenta.

2 Per tscherts secturs specifics pon ellas u els fixar ulteriuras autorisaziuns da suttascriver. 

Art. 14

3. furma da la delegaziun da la suttascripziun

La delegaziun da l'autorisaziun da suttascriver sto succeder en furma d'ina circumscripziun generala (ordinaziun da servetsch, directiva, carnet d'obli​gaziuns).

Art. 15

4. publicitad

Sin dumonda sto vegnir dà invista a persunas externas dals princips da la delegaziun da la suttascripziun.

Art. 16

Furmas da suttascripziun
1. disposiziuns singulas e decisiuns da recurs

1 Disposiziuns singulas e decisiuns da recurs ston per regla vegnir sutta​scrittas a maun.

2 En cas extraordinaris, en spezial en cas d'urgenza areguard il temp, po la suttascripziun da disposiziuns succeder cun in bul da facsimile u cun in model electronic.

Art. 17

2. disposiziuns en massa

Disposiziuns che vegnan relaschadas en in grond dumber sin via electro​ni​ca u mecanica pon vegnir suttascrittas cun in bul da facsimile u cun in mo​del electronic ubain na ston avair nagina suttascripziun.

III.
Disposiziuns finalas

Art. 18

Aboliziun dal dretg vertent

Ils suandants relaschs vegnan abolids:

a)
conclus davart l'assegnaziun da secturs specifics als departaments dals 15 da december 1986;

b)
ordinaziun davart l'autorisaziun da suttascriver disposiziuns e deci​siuns da recurs en ils departaments ed uffizis dals 31 da schaner 1995.

Art. 19

Midada dal dretg vertent

Las ordinaziuns qua sutvart vegnan midadas sco suonda:

a)
disposiziuns executivas tar la lescha davart la promoziun da la tgira d'uffants cumplementara a la famiglia en il chantun Grischun dals 18 da matg 2003


Art. 2


Il departament cumpetent è il departament d'economia, da lavur e da fatgs socials.

b)
disposiziuns executivas tar la lescha davart l'agid en cas da catastro​fas dals 12 da december 2000


Art. 2

L'uffizi da militar e da protecziun civila sto surpigliar tut las incum​bensas e prender tut las decisiuns, per las qualas nagina autra instanza n'è cumpetenta tenor il dretg federal u chantunal.

Art. 20

Entrada en vigur

Questa ordinaziun entra en vigur ensemen cun lescha davart l'organisaziun da la regenza e da l'administraziun.

